
PERSONEN:

HARREGAT: monster van Frankenstein-achtege verschienen.
Bram van Vliet: rekloameman

Inge de Groot: sikterresse van Bram

Evert Bos: pas traauwd, op huweleksraaize

Anke Bos: zien kersverse echtgenote.

Helga van Vliet: alias Truus Huisman, schoonmoakster.

DECOR:

Rommelege woonkoamer van n ofgelegen hoeske op de Veluwe.
Achtergrond: roam mit oetzicht op boslandschop. Rechts noast t
roam n kapstok en doarnoast boetendeure. Links noast t roam staait
n 6lle gammele kaaste. Links van achter noar veuren: deure noar
keuken, toavel mit telefoon, deure noar kelder. Rechts van achter
noar veuren: deure noar sloapkoamer, n 0lle kommode. Middenveur:
bankstel mit salontoavel. Over t baankstel en salontoavel ligt groot
loaken. t Loaken is inmiddels bedolven onder n loage stof net as de
rest van meubels. Op en in kaasten wat Olle spullen, ales onder t stof.
t Zugt deroet asof der al joaren gainaine west is.

TIEDSBEPOALEN:

Eerste bedrief: n waarme zummeroavend, rond acht uur.

Twijde bedrief: dezulfde oavend, wat loater.

Daarde bedrief: dezulfde oavend, weer wat loater.

Vaarde bedrief: dezulfde oavend, tegen middernacht.



EERSTE BEDRIEF

toneel 1: Inge en Bram.

(boetendeure gaait open en Inge en Bram komen stinnent
binnen. Inge mit scholdertaske en heur schounen mit hoge
hakken in d haand. Bram mit twij weekendtazzen)

INGE: Pfff... k kin nait meer!
BRAM: Deure was nait ains op sl6t, wat roar?!

INGE: (en Bram stoan verschrikt stil en kieken vol ofgriezen in t rond)
Is dit nou dien mooie dreumhoeske??... k Haar mie dat hail aans
veursteld!

BRAM: Joa... ik ook... k snap der niks van... k haar toch via de
moakeloar opdracht geven t hoeske op te knappen en gezelleg
te moaken. Hai wos davve dit weekend zollen komen.

INGE: Meschain binve wel in t verkeerde hoeske?!
BRAM: Liekt mie nait, den k heb gain aander hoes zain. Doe wel?
INGE: Nee... k ook nait.

BRAM: Och, zo aarg is t nou ook weer nait. Wie hebben gelukkeg
zulf eten en drinken mitnomen. En as wie dij loakens van de
meubels ofhollen zugt t er vast n stuk beter oet. Kom op, even
aan de slag en din lekker t haile weekend mit zien twijtjes, zunder
de kaans davve steurd worren!

INGE: Nou... goud din. (blift stoan en kikt ainegzins wanhopeg om
zuk tou noar de rotzooi)

BRAM: Kom din. Help mie even dit loaken weg te hoalen

INGE: (helpt mit dudelke tegenzin t loaken van t baankstel te hoalen,
woardeur n wolke stof ontstaait. Inge dut doarnoa mit veul muite
t roam open, terwiel Bram om zuk hen kikt om te bedinken hou t
wieder mout) Wat doun we nou? Eerlek zegd heb k nait veul zin
om hiér t weekend deur te bringen. Wat n troep hier, bah!!!

BRAM: Och, tou nou laiverd. Wie willen toch zo geern ais n weekend
mit zien twijent deurbringen zunder baange te mouten wezen dat
mien vraauw elk moment kin binnenkomen? Nou, doar huive hiér
nait baange veur te wezen!



INGE: Nee, dat nait... moar k vuil mie hier toch nait aarg op mien
gemak hur.

BRAM: (slagt baaide aarms om heur tou en begunt heur te smokken,
intied laive woordjes zeggend. Inge is eerst terughollend, moar
geft zuk aal gaauw wonnen. Bram pakt heur bie d haand) Kom,
loave op verkinnen goan. (ze lopen noar keukendeure
linksachter en kieken noar binnen) Dit is dus keuken... Hmm...
zugt der toch nait gek oet!

INGE: Nait gek nee, moar smereg wel... bah! (kikt om zuk hin, zugt
sloapkoamerdeure rechtsachter en trekt Bram mit zuk mit) Loave
even kieken watter achter dij deure is. (dut deure open en kieken
noar binnen)

BRAM: Das dus sloapkoamer (knipoogt) oftewel hobbykoamer!
INGE: O joa? Woar zugst aan dat dit sloapkoamer is?
BRAM: Der staait toch n bérre? (lopt sloapkoamer in).

INGE: O606hh... is dat n béerre??!! (enorm gekroak volgd deur n dreun)
k Main, was dat n bérre?

BRAM: (komt teveurschien, onderwiel t stof van zien klaaier
kloppend. Kikt nog n keer om en hoalt din zien scholders op).
Niks aan d haand, din sloapen wie gewoon op baanke.

INGE: Goa doe der moar eerst op zitten, dammee zakt dij ook in
mekoar.

BRAM: (let zuk hail veurzichteg zakken, moar baanke bliekt steveg
genog) Zit lekker. (gaait liggen) Ligt ook lekker. Kom der ook bie.

INGE: k Wil eerst waiten wat of der achter dij deure zit. (wist noar
kelder)

BRAM: (springt overinne) Din kieken wie toch even? (dut deure
open) Donker doar... en (zogt noar t lichtknopke) k kin gain
lichtknopke vinnen... allain moar spinnewebben. Wacht, (lopt
noar weekend-tazze) as t goud is mouk n zaklanteern bie mie
hebben. Joa, zugst wel. Je mouten ook op ale situoatsies
veurberaaid wezen. Hmmm... dat kin k nog wel es bruken veur n
recloamespotje. Inge, schrifst dat even veur mie op?

INGE: Joa zeg, in t weekend waark k nait veur die. En kom nou es
hier mit dij zaklaampe, den k wil waiten wat hier te zain is. (Bram
lopt mit zaklanteern in aanslag kelder in).



toneel 2: Inge

INGE: (Noa n zetje t gestommel aanheurd te hebben) Zugst al wat?
Wat is doar aalmoal te zain?

BRAM: (oet kelder) Zo te zain is dit n kelder, moar boeten de brukelke
rotzooi is der nait veul te zain... Oh, hier ligt n dooie rotte!

INGE: Wat ligt doar?
BRAM: n Rétte... n dooie rotte!
INGE: n Rotte??!! Harregat!!!

toneel 3: Inge en Harregat.

HARREGAT: (komt op oet keuken. Is grimeerd as n soort monster
van Frankenstein, komt stief koamer in, lopt tot midden op toneel
recht veur zuk oetkiekend. Hai kikt nooit aine aan en zien gezicht
blift aaltied strak in plooi. Hai prat mit n aintonege grafstem) U
heeft geroepen? (Inge staait mit rugge noar keuken. As ze zien
stem heurt geft ze van schrik n gil, draait zuk om, zugt hom en
viucht gillend kelder in. Harregat as Inge is verdwenen draait e
zuk om en lopt weer recht en strak terugge noar keuken)

toneel 4: Bram en Inge.

INGE: (vanoet kelder) Goa doe moar eerst. Stel die veur dat djj
griezel der nog staait!

BRAM: (stapt koamer in, mit zaklanteern in zien aine haand en in
zien aander haand n stuk holt, kloar om de griezel neer te
sloagen) k Zai gainaine... Kom moar te veurschien, der is hier
gainaine!

INGE: (komt veurzichteg om zuk hin kiekend binnen) Wwwaist ..t ..
hail zeker??!!

BRAM: Zugstoe aine, din zai ik aine.

INGE: Nou, net wazze der wel... Hai ston vlak achter mie... Brrr... ask
der nog aan dink, krieg k kippevel.

BRAM: Woar zol e din noar tou goan wezen? Hou zagge der oet?



INGE: Hou zag der oet?? Zeker nait as n gewone man ... nee... meer
as n soort Frankensteinmonster!

BRAM: Din zelve es kieken woarovve bleven is! (lopt van t aine
vertrek noar t aandere, mit Inge vlak achter zuk) Nou... naargens
te zain. Doe hest vast last van de waarmte had, din goa je joe
meschain dingen verbeelden.

INGE: k Héb t mie nait verbeeld! Hai was hier echt... echt!!!

BRAM: Oke, oké. In elk geval izze der nou nait meer, dus doe huifst
nait baange meer te wezen. Wat zee e aigenliek... ovve.. hedde
niks zegd?

INGE: Ehhh... k geleuf zowat as “U heeft geroepen™?. Joa zowat was
t... joa!

BRAM: Roupen?? Hou kin dat nou?? Ik heb gainaine roupen... en
doe toch ook nait?

INGE: Nee, ik ook nait... Wie haren t wel over n rotte. Meschain hait
e zo? (kikt angsteg om zuk hin)

BRAM: (laagt) Rotte?... joa hur, wel hait der nou rotte!
INGE: Sstt, zachtjes. Dammee heurt hai t.

BRAM: Der is toch gainaine, dat hest toch zulf zain? Hai is vast noar
boeten rund en is nou al kilometers ver weg.

INGE: Loave boetendeure din op slét doun, zodadde nait plétsling
weer noar binnen kin stappen.

BRAM: Oke. (lopt noar deure) Nee, dat kin nait.
INGE: Wat kin nait?
BRAM: Deure kin nait op sl6t, der is gain sleudel en t sl6t is kepot!

INGE: Nou... din zetten wie der wat veur. Din kinve in elk geval
heuren as der aine noar binnen wil.

BRAM: Oké, din zet k der wel wat veur. Moar k heb wel n ontzettende
dorst kregen zo langsoamerhaand... Zérgstoe doar din veur? (zet
n “stevege” stoule veur deure)

INGE: (Hoalt oet ain van de tazzen n flezze frisdraank, lopt noar
kommode en pakt mit n vies gezicht twij gloazen, dij ook onder n
dikke loage stof zitten) k Goa even de gloazen schoonmoaken.
(of noar keuken)



toneel 5: Bram

BRAM: (gaait op baanke zitten) Pfff..., he, he, bliede dak even rusteg
kin zitten. t Gaait toch nait hailemoal zoas k t mie veursteld haar.
Moar as wie wieder mit rust worren loaten, din moaken wie der
nog wel wat van. Pff... as meneer Rétte ons tenminsten mit rust
let. (Laagt) Hai zag der geleuf k wel oet as n dooie rétte, as k
Inge mag geleuven. (laagt weer) Even testen! (ropt) Meneer
Rotte. Hallo, heuren ie mie.... meneer Rotte?!

toneel 6: Bram, Inge

INGE: (op oet keuken mit schone gloazen in d haand) Zeg... wilst dat
wel es loaten! k Bin as de dood dadde weerom komt. Asjeblieft
zeg dat nait meer.

BRAM: Goud laiverd. k Zel t nait meer doun. (klopt noast zuk op
baanke) Kom moar lekker dicht bie mie zitten, din goan we t
gezelleg moaken. (t licht begunt langsoam te dimmen)

INGE: (komt bie hom zitten en schinkt frisdraank in gloazen, moar is
dudelk nait op heur gemak. Soamen klinken ze op t weekend)
Wat wort t inains donker. (gerommel van onweer in verte)

BRAM: Gezelleg toch. (wil heur aanhoalen)

INGE: (duwt hom vot) k Bin baange Bram, dou asjeblieft t licht aan.
k Wil geern kinnen zain watter om mie hin gebeurt.

BRAM: (gaait op zuik noar n lichtknopke) Meschain is der wel gain
elektriziteit. Aha, hier is n knopke. En toun was der licht! Zo goud
juffaauw?

INGE: Joa, dank je wel. Sorry hur, moar k bin toch zo schrokken van
dij griezel. (t onweer komt dichterbie)

BRAM: Getft niks hur. (springt op heur of en soamen rollen ze lagend
en stoeiend op baanke. Der komt n haarde dunderslag, woar ze
even van schrikken. As dunder is wegsturven en ze weer deur
willen goan, wort der op deure bonsd. Verschrikt springen ze aal-
baaide overinne. Inge verstopt zuk achter Bram)

INGE: Hai is t!! Oh, k wait t zeker. Hai is t!! Dou nait open Bram. Dou
asjeblieft nait open!!

BRAM: Wees moar nait baange hur.

toneel 7: Bram, Inge, Evert en Anke

EVERT: (ropt van boeten) Hallo... is doar aine? Hallo, wie hebben
autopech! Kinnen wie hier meschain bellen? Hallo!

BRAM: Hai klinkt hail normoal.
INGE: Dat is hom ook nait, nee... dit is n aander.

BRAM: (noa nog n dunderslag) Momentje, k kom der aan. (Inge pakt
veur ale zekerhaid n stuk holt, moar let t opgelucht valen as ze
zugt dat der twij hail normoale minsen binnenstappen) Kom der
moar gaauw in. Wat n weer he?

EVERT: Dank joe. (geft Bram n haand) Evert Bos... en dit is mien
vraauw Anke. (het n fototoustel om nekke)

BRAM: Van Vliet... en dit is mien siktres, juffraauw de Groot.

EVERT: Oh, k hoop davve joe nait steuren bie joen waark. (Anke lopt
intied koamer in en kikt vol ofgriezen noar aal dat voel. Hoalt heur
vinger langs kommode) Moar as k even mag bellen, din binnen
ie zo weer van ons of. (boeten dundert nog aalweq)

BRAM: Goat joen gang, doar staait telefoon, moar k betwievel t ovve
t dut.

EVERT: (het prebaierd te bellen) Joa, ie hebben geliek. Hai dut t nait.
(kikt noar Anke) Wat nou?

ANKE: Hier blief k laiver nait. k Bedoul... eh... k wil dizze minsen nait
laanger steuren. Loave moar in auto overnachten, din zain we
morgen wel wieder. (din klinkt der weer n flinke dunderslag)

INGE: t Is veuls te gevoarlek om mit zuk verschrikkelk onweer noar
boeten te goan.

BRAM: Joa, juffraauw de Groot het geliek, das gain doun. Wie
hebben hier n sloapkoamer woar ie wel kinnen overnachten.
Bérre is wel in mekoar zakt, moar (tegen Evert) as ie even willen
helpen, din moaken wie der wel wat van. Veur ain nacht mout dat
te doun wezen.

ANKE: Moar ie din, woar mouten ie din sloapen?
BRAM: Ik? Oh... k sloap op baanke. Dat was k toch al van plan!
ANKE: En juffraauw de Groot din??

BRAM: Ook op ... ohe.... doar vinnen wie nog wel n opléssen veur.

INGE: Joa, moaken ie joe om ons moar gain zdrgen. Woarschienlek
sloapen wie toch nait.

ANKE: O06hh...22!

INGE: k Bedoul... wie hebben nog zoveul waark te doun, van sloapen
zel wel nait zoveul terechte komen, nait din... meneer van Vliet?!

BRAM: Inderdoad! Juffraauw de Groot het geliek, dus moaken ie joe
om ons moar gain zorgen (tegen Evert) Goan ie mit? Din zelve
es kieken wat wie van sloapkoamer kinnen moaken. (of noar
sloap-koamer. Evert hangt t fototoustel aan kapstok, gaait achter
Bram aan sloap-koamer in)

toneel 8: Anke en Inge

INGE: Goa toch zitten, mevraauw Bos.

ANKE: (kikt eerst goud of baanke schoon genog is veur ze gaait
zitten) Zeg moar Anke ... zo hait ik.

INGE: (gaait ook zitten) Goud Anke din. Moar zeg din ook moar Inge
tegen mie, den zo hait ik. Zeg, woar binnen ie op weg noartou?
Den dit ligt toch wel aarg ofgelegen.

ANKE: Wie binnen op huweleksraaize. (kikt om zuk hin) Aigenliek
binve op weg noar n luxe hotel.

INGE: (laagt) Joa, k begriep wast beduilst. Dit is wel even wat aans
hé?

ANKE: Eh... joa!

INGE: Wie binnen hier ook nog moar pas aankomen. Bram, das mien
boas, haar opdracht geven t hoeske schoon te moaken veur
onze komst. Moar das dus nait gebeurd!

ANKE: Nee, t zugt der oet as of der al in joaren gainaine west is.
INGE: Nou... der was net wel aine. Moar gelukkeg izze nou vot!
ANKE: O66hh??

INGE: Joa, zugst... t was volgens mie nait aine dij was inhuurd om t
hoes schoon te moaken.

ANKE: Oh nee? Wel was t din?

INGE: Dat wait k aigenliek nait... brrr... t was n griezel, n soort
monster van Frankenstein. Plotsling wasse der en even loater

11



wasse weer Vvot.
ANKE: He bah... wat eng.

INGE: Dat von k ook, moar hai is nou weer vot hur. Wie hebben
overaal keken, dus huifst nait baange te wezen.

ANKE: Moar hedde din niks zegd? k Bedoul, azze lelk is din kinne
doar niks aan doun, moar n echte Frankenstein.... dat bestaait
toch nait?

INGE: t Ainege wadde zee was: (prebaaiert de stem noa te doun) “U
heeft geroepen™?

ANKE: Wat vrumd.... Haarstoe hom din roupen?

INGE: Nee, netuurlek nait! Hou kin dat nou. k Wos toch nait ains,
datter aine was en boetendes wos k ook nait hou hai haitte. Dat
waik traauwens nog nait!

ANKE: Wat roar... en toun?? Gong e doarnoa gewoon weer vot?

INGE: Dat heb k nait ofwacht hur. k Was zo baange. k Bin gaauw
noar Bram tougoan, dij was in kelder.

ANKE: In kelder???
INGE: Joa, dij is doar. (wist noar kelder)
ANKE: Wat n vrumde ploats veur n kelder.

INGE: Joa, nou joa.... t is hailmoal n vrumd hoeske. Moar wilst wat
drinken? Zelst wel dorst hebben.

ANKE: (kikt ais noar kommode mit de smerege gloazen) Ach... dat
vaalt wel mit hur.

toneel 9: Anke, Inge, Evert, Bram.

EVERT: (mit Bram weer op. Vol binnenpret lopen ze noar de doames.
Evert het zien haand achter zien rugge mit doarin n dode spinne,
evtl grode nepspinne) Anke!?

ANKE: Joa??
EVERT: Doe bist toch baange veur spinnen?
ANKE: (springt op) Hee geétver.... Hest doar n spinne??

EVERT: (lopt noar Anke tou) Joa.... moar hai is dood hur! Kiek moar.
(holt zien haand open veur Anke’s neuze)

ANKE: (slagt onder zien haand, zodat spinne in n grote boge ver-
dwient): Harregat!!! (d aandern lagen, moar dat lagen verstomt
direct as Harregat binnenkomt)

toneel 10: Anke, Inge, Evert, Bram, Harregat.

HARREGAT: (op oet sloapkoamer dizze keer) “U heeft geroepen”?!
(Inge springt gillend bie Bram om nekke. Anke vaalt van schrik
flaauw, Evert kin heur nog net opvangen)

BRAM: (over d eerste schrik hin) Nee. wie hebben die nait roupen.
(wat gedurfder) Verdwien!! (as Harregat inderdoad richten sloap-
koamer verdwient) En woag t nait nog ais terugge te komen!!

toneel 11: Anke, Inge, Evert, Bram

EVERT: (het intied Anke op baanke hinlegd) Moar nou zidde in
sloapkoamer. ((Bram en Evert tegeliek) Moar hai kwam ook oet
sloapkoamer! (baaiden of noar sloapkoamer)

toneel 12: Inge en Anke.

(Inge het intied eau de cologne of zowat oet heur scholdertaske
holt en prebaaiert Anke bie te bringen)

ANKE: Wwat.... wwel.... wwas dat?

INGE: Dat was nou Frankenstein!

ANKE: (stotternd) Fran...ken...stein??

INGE: Joa, waist nog wel? k Heb die toch over hom verteld?

ANKE: Ooohhh..... jjjoa, ddas.... wwwoar,(kikt om zuk hin) Wwoar is
..Evert

